
Orgel: Felix Gerber 

Team: Uta Hegemann, Bettina Dubois (von zu Hause 

aus),  Annette Balmer, Melanie Plüss (+ Sigristendienst), 

Thierry Eichenberger, Christine Sieber 

 

Eingangsspiel Orgel 

 

Eingangswort/Begrüssung 

Blib bi üs, Gott, es wird Abe, der Tag geit sim Ändi 
zue. Amen 
 

- Willkommen zu: «Ein anderer Abend: Gottesdienst mit 
Segnung» 
- Wir hören und erfahren: Was ist ein Segen? 
- Viel Musik, wenig Worte 
 

Gebet 

Wir kommen vor Dich, inmitten all dessen, was uns 
täglich in Atem hält. 
Erfrische uns mit Deiner Gegenwart. 
Erneuere Deine Energie in uns. 
Erleichtere uns von dem, was uns belastet. 
Lass Deine Liebe in uns aufsteigen 
wie das Wasser aus einem Quellstein. 
Das bitten wir durch Jesus, den Menschenfreund. 
Amen 

Nach: Sinfonia Oecumenica, Feier des lebendigen Wassers 

aus der lutherischen und orthodoxen Ttadition 

Musik, z.B. RG 604, Herr bleibe bei uns 

Was ist eigentlich Segnen? 

Im Alte oder Erste Testamänt wird für e Säge ds Wort ברך 
«barak» bruucht. Es bedütet e Chraft, wo heilet, wo Läbe 
spändet. Säge chöi Mönsche enand spände oder o Gott de 
Mönsche. Es git sogar Situatione, wo Mönsche Gott sägne. 
Im Nöie Testamänt isch ds griechische Wort für sägne  
 «eulogein» - das heisst wörtlech übersetzt: öppis 
guets/schöns säge. «Eu» isch o im Wort Evangelium 
enthalte – die gueti Nachricht. 
Ir Bible isch Sägne einersits öppis, wo me sehr ärnst gno 
het, wie zum Bispiil der Säge, wo der Isaak sine Sühn 
spändet, em Jakob und em Esau. Dert geits drum, wär der 
besser Säge überchunnt. Halt o sehr mönschlech! 
Es isch aber o öppis ganz alltäglechs, wenn Froue ihri Chind 
zu Jesus bringe und är se sägnet. 
Mir ir Landeschilche hei mängisch chli Hemmige gägenüber 
em Säge, mir meine, das chönn nume e Pfarrperson spände. 
Säge isch aber ke Hokuspokus. Es isch öppis ganz 
Alltäglechs. 
Säge isch e guete Wunsch, ähnlech wie we mir üs bim 
Abschied wünsche: «Machs guet!», «häb e guete Tag!» oder 
«bliib gsund!». We mir i däm Gottesdienst enand Säge 
zuespräche, mache mir das ir Hoffnig, dass d Chraft vo 
Gott, der Heilig Geist, d Liebi, ds Liecht, wie o immer mir 
däm wei säge, dass si üs behüetet und begleitet. 
 

Musik, z.B. RG 650, Mein Herr und mein Gott 

Kurzpredigt zu Lk 6:36 (Jahreslosung) 

D Jahreslosig vom Jahr 2021 heisst: Sit barmhärzig, so wie 
öie Vatter im Himmel barmhärzig isch». Aber was heisst 
eigetlech «barmhärzig»? Es isch es alts Wort, me bruuchts 
meistens numeno ir Chilche. 
Der erst Teil vo Barmhärzigkeit isch ds «barm». Es het mir 
arm z tüe, eländ. Das muess nid nume Gäldnot si, das cha 
o si, dass öpper truurig isch, eleini, mit sim Läbe nid z schlag 
chunnt. 
Früecher isch barmhärzig hüffig missverstande worde i däm 
Sinn, dass da öpper arm isch und öpper riichs chunnt cho 
hälfe. Das git es Ungliichgwicht, di armi Person sött de 
dankbar si, dass me ihre het ghulfe, und die hälfendi Person 
cha plagiere mit ihrer guete Tat. 
Das isch aber nid gmeint mit Barmhärzigkeit. Im zwöite Teil 
vom Wort isch nämmlech ds Härz dinne. Ds Härz wo Aateil 
nimmt am Lide vom andere. Ir Bible steit vo Jesus, dass es 
ne het truurig gmacht, wener Mönsche het gseh, wo glitte 
hei. I sim innerste, im Härz isch är bewegt worde, sech mit 
dene Lüt ds solidarisiere. Und das heisst, em andere uf 
gliicher Äbeni z begägne. Nid von oben herab güetig z hälfe, 
sondern zäme e Wäg us em Eländ sueche. Ds Härz wird vor 
Not vom andere aagrüert und drum macht me öppis, nid 
wüll me besser wär, sondern wüll eim d Not vom andere 
bewegt. 
Drum findenis wichtig, dass mir enand mit eme 
«barmhärzige Blick» aaluege. E Blick, wo ds Gägenüber nid 
afe mal ver-urteilt oder be-urteilt, sondern eifach mal 

aanimmt, so wies isch. «Sit barmhärzig, so wie öie Vatter im 
Himmel barmhärzig isch». Das müesse mer eifach jede Tag 
wieder nöi probiere! Amen 
 

Einführung in Segnungsteil 

Dir heit jitz Zit für öich. 
Dir chöit eifach dasitze, er Musig zuelose. 
Dir chöit bätte – vor Gott bringe, was öich belastet 
oder fröit. 
Dir chöit das ir Stilli mache, 
Dir chöit bim Abendmahlstisch e Cherze aazünte, 
Dir chöit öies Aalige ufe Zettel schribe, wo a öiem 
Platz isch. Dä Zettel chöit der fürebringe, we der weit, 
und mir näme öies Aalige de id Fürbitt uf,  
oder dir steckets i das Klageholz da vorne, wie d 
Chlagemuur ds Jerusalem. Dert wirds ufbewahrt bis 
Ostere und de im Osterfüür verbrönnt. 
Oder dir bhaltet der Zettel mit öiem Aalige bi öich, 
grad, wies für öich guet isch. 
Dir chöit uf e Sägnigsplatz da vore cho sitze und ganz 
persönlech gsägnet wärde. 
Dir chöit im Bank blibe sitze, d Hand ufha, und de 
chunnt öpper us em Team und sägnet öich dert. 
Wichtig isch, dass es öich wohl isch: Wie Dir o teilnäht, 
sigs ganz im Stille oder idämm der fürechömet oder d 
Hand ufstrecket, es isch guet so. 

Bitte um den Heiligen Geist 

Mach üs zunere Schale 
offe zum Näh 
offe zum Gäh. 
Die Schale mög überlouffe, 
di göttlechi Chraft mög üs vo inne useputze 
üs sterche 
üs ganz und heil mache. 
D Liebi vo Gott – d  Wermi, wo heilet, ds Liecht –  
sie fülli üs ganz us. 
Si mögi üs schütze und üs uf üsem Wäg füehre. 
Mir danke derfür, dass das passiert. Amen 

Dä Teil vom Gottesdienst mit Säge gä, mit Cherze aazünte, 
Stilli, Musig, Gebät, mit däm, wo dir jitz grad bruuchet, geit 
öppe e Viertelstund, der Felix Gärber spielt üs derbii 
Orgelemusig ... 
 

Segnungsteil 

Musik als Hintergrund, z.B. RU+ 112, Herr, wir bitten: 

komm und segne uns, oder RG 664, Nobody knows, 

oder 680 Befiehl du deine Wege, 681 Wer nur den lieben 

Gott, 700 Weit wie das Meer 

 

Abschluss des Segnungsteils 

So si mir alli gsägnet worde i dene Minute, danke, dass 
mir so beschänkt si worde! 
I lade nech i zur Fürbitt mit em aaschliessende 
gmeinsame Unser Vater.  



Gottesdienst zu: Ein barmherziger Blick 

 

7 

Fürbitte mit den Anliegen aus der Gemeinde, dazu 

Kerzen anzünden 

Musik, z.B. RG 699, Wechselnde Pfade 

 

Dank/Kollekte/Mitteilungen 

I danke em ganze Team für d Mitarbeit bi däm 
Gottesdienst, merci viilmal! 
- Andacht Taizé am Dienstag, 26. Jan findet statt 
- Café Pause am Mittwoch (ohne Kaffee) 
- Sonntag, 31.1. Gottesdienst mit Heinz Käser 
Kollekte: Bär und Leu, Organisation in Ukraine: 
Bildungsprojekte, Selbsthilfegruppen, Projekte mit 
Strafgefangenen, Tuberkulose, Mittagstisch, Lager. Wie alle 
Hilfswerke im Moment erschwerte Bedingungen, dafür ist 
die Hilfe aber umso wichtiger! 
Die Kollekte ist uns allen ganz herzlich empfohlen, Gott 
segene Gebende und Gaben. 
Merci viilmal, dass der sit cho und dass mir so ire chli andere 
Form hei dörfe zäme Gottesdienst fiire! 
Für e Säge bitteni nomal alli, wo chöi und möge, ufzsta, für 
ds Usgangsspiel sitze mer de nomal ab. 
Segen 

Geht in der Kraft, die euch gegeben ist, 
einfach, leichtfüssig, zart. 
Haltet Ausschau nach der Liebe. 
Gottes Geist geleite euch! 
So bhüet üs alli zäme Gott. Amen 

Ausgangsspiel 


